cara yang modern dan menarik serta
boleh memberikan lebih berkesan ke dalam jiwa
semua lapisan dan golongan.
Perkara inilah yang patut diperhatikan oleh
baginda jika sekiranya benar-benar cita-cita itu dapat memberi
kesan dan dapat terasa pemeluk-pemeluk agama Islam —
kesakitan yang dihadapi oleh seseorang Islam itu
akan dapat sama dirasakan oleh saudaranya orang Islam
yang lain.
Mudah mudahan ini akan menjadi suatu
perhatian berat dan usaha yang panjang yang akan ditaja
oleh baginda Jalalah al-Malik Faisal dalam usahanya
menegakkan asas persatuan negara-negara Islam bagi membendung
serangan-serangan musuh-musuh Islam dari segenap penjuru

dan pihak. Adanya.

Bulan Safar

Kita sekarang berada di dalam bulan Safar. Bila
disebut sahaja bulan Safar, maka teringatlah kita kepada
peristiwa-peristiwa ganjil yang terjadi di dalam bulan yang mulia
itu.

Peristiwa-peristiwa ganjil yang kita maksudkan itu
hanya berlaku di tanah air kita ini sahaja; di negeri-negeri
Islam yang lain tidak ada berlaku apa-apa peristiwa
ganjil di dalam bulan ini, ketibaan bulan Safar mereka
sambut dengan keadaan biasa seperti bulan-bulan yang lain
juga.

Tetapi masyarakat kita telah menjadikan bulan Safar
itu sebagai satu bulan yang dianggap sial, bulan yang
mengandungi nahas, bulan pantang larang dan bulan yang paling
banyak sekali menurunkan malapetaka.

Di sepanjang bulan Safar kita hendaklah selalu
awas dan waspada melangkah dan menjalankan sesuatu

pekerjaan — terutama pada hari Rabu akhir bulan Safar

— kita mesti minum air yang telah direndamkan di dalamnya
wafa’ (tangkal)., Pada hari itu kita mesti keluar
ke tepi-tepi pantai pergi mandi Safar dengan tujuan untuk
menghindari 1001 macam bala bencana yang kononnnya
diturunkan Tuhan pada hari tersebut.

Selain dari itu di sepanjang bulan Safar orang-orang
kita terus memberhentikan majlis keramaian nikah
kahwin; padahal mulai dari bulan Shawwal sampai
bulan Dhu al-Hijjah hingga kepada bulan Muharam majlis-majlis
keramaian nikah kahwin itu mereka adakan dengan
serancak-rancaknya; tetapi manakala tiba sahaja bulan Safar,
maka majlis-majlis tersebut terus menerus diberhentikan
sama sekali; Apabila habis sahaja bulan Safar —
mulai dari bulan Rabi* al-Awwal hingga ke bulan Sha‘aban
majlis yang serupa itu dimulai pula dengan tidak
putus-putusnya; seolah-olah dalam bulan Safar itu diharamkan
orang-orang Islam berkahwin.

Di setengah-setengah tempat pula ada di antara orang-orang kita yang
melarang mendirikan rumah di sepanjang bulan Safar itu
dengan anggapan bahawa rumah-rumah yang didirikan di dalam bulan
Safar adalah berpuaka. Yang lebih aneh lagi ada pula yang
mengatakan bahawa anak-anak yang dilahirkan dalam bulan Safar
itu kurang tuahnya dan di sepanjang hidupnya selalu
dirundung malang. . . (La hawla wa la quwwata illa billah al-‘aliyyi
al-‘azim) Siapakah yang mengajar mereka akan iktikad-iktikad
karut dan pendapat-pendapat palsu yang seumpama ini??? Pada
hal di dalam al-Qur’an al-Karim dan al-hadith Nabawi
tidak ada satu kalimah pun yang mengatakan bahawa bulan
Safar itu adalah bulan yang sial dan mengandungi nahas.

Kita berharap dengan tulisan kita yang tulus
ikhlas ini, seluruh masyarakat Islam yang berada di zaman
nuklear ini akan mengubah sikap dan iktikad yang karut
dan palsu itu, kembali kepada ajaran-ajaran agama Islam

yang sebenarnya. Kepada Allah kita memohon hidayah dan taufiq.



